
 

 

 

 

 

 

 



Die 25 novembris 

 

B. Annæ a Iesu Lobera Torres, virginis 

De Communi virginum: pro una virgine, vel de Communi sanctorum: pro moniali. 

 

 

COLLECTA 

 

Deus, qui beátæ Annæ a Iesu 

grátiam tribuísti cognoscéndi 

tuæ caritátis mystérium 

in Christo Fílio tuo revelátum, 

concéde nobis, quǽsumus, eius intercessióne, 

ut, te fidéliter et super ómnia amántes, 

semper in communióne tecum et frátribus vívere valeámus. 

Per Dóminum nostrum Iesum Christum Fílium tuum, 

qui tecum vivit et regnat 

in unitáte Spíritus Sancti, Deus, 

per ómnia sǽcula sæculórum.



Die 25 novembris 

 

B. Annæ a Iesu Lobera Torres, virginis 

De Communi virginum vel sanctarum [pro religiosis]. 

 

 

LECTIO I Os 2, 16b.17b. 21-22: «Sponsabo te mihi in sempiternum» 

Hæc dicit Dóminus: Ecce ego ducam eam… 

PS. RESP. Ps 44, 11-12. 14-15. 16-17; 

℟: (cf. Mt 25, 6b): Ecce sponsus: exite obviam Christo Domino. 

ALLELUIA Io 14, 23: Si quis díligit me, sermonem meum servábit, dicit Dóminus, et Patre meus 

díliget eum, et ad eum veniémus. 

EVANG. Lc 10, 38-42: «Martha excepit illum. Maria optimam partem elegit». 

In illo témpore: Intrávit Iesus in quoddam castéllum… 



Die 25 novembris 

 

Beatæ Annæ a Iesu Lobera Torres, virginis 

Anna Lobera Torres nata est Medinæ in Campo (prope Vallisoletum in Hispania), die 25 Novembris 1545. 

Sanctam Theresiam a Iesu, quæ eam Abulam, in cœnobium Carmelitarum discalceatarum primum, secum 

excepit, Salmanticam (Salamanca) quoque et Vias (Beas) demum comitata est. Cum Illiberrem (Granada) 

attigit, ubi novum conderet monasterium, id a sancto Iohanne a Cruce impetravit, ut hic animadversiones, 

Annæ quidem dedicaturus, in Canticum Spiritualem elucubraret. Postquam autem varias domicilii 

commutationes ac nonnulla vitæ incommoda sustinuit, anno 1604, una cum beata Anna a sancto Bartholomæo, 

operam in cœnobia in Gallia Belgicaque condenda contulit. Bruxellis, cum dolores quidem et animo et corpore 

ingentes per aliquot annorum spatium tulisset, animam tandem Deo reddidit, die 4 Martii 1621. In beatorum 

numerum a Francisco pontifice maximo die 29 mensis septembris anni 2024 relata est. 

 

De Communi virginum, vel sanctarum mulierum: pro religiosis. 

 

Ad Officium lectionis 

LECTIO ALTERA 

 

Ex Opere Cánticum spirituále sancti Ioánnis a Cruce presbýteri 
(Prologus: Opera mystica, Coloniæ Agrippinæ 1639, 331. 332-333) 

Amor superabundantis intelligentiæ mysticæ 

Quóniam hi cantus, pia mater [Anna a Iesu], áliquo amóris Dei fervóre proláti vidéntur, cuius 

sapiéntia et amor tam est imménsus ut, quemádmodum in libro Sapiéntiæ dícitur, attíngat a fine usque 

ad finem ánima vero amóre informáta et mota eándem quodámmodo dicéndi cópiam et ímpetum 

prǽferat, proptérea non est hic ánimus explanáre latitúdinem et abundántiam spíritus fecúndi ab 

amóre quo ágitur in illis; immo crassa nimis esset ignorántia cogitáre quod amóris Dei dicta 

mysticǽque intelligéntiæ effáta, quália sunt hæc de quibus agunt hi cantus, áliquo verbórum génere 

apte possint explicári. 

Spíritus autem Dómini, qui ádiuvat infirmitátem nostram, ut ait Paulus, in nobis manens, póstulat 

pro nobis gemítibus inenarrabílibus id quod nec satis cápere nec comprehéndere ad illud 

manifestándum valémus. 

Cum ítaque hæc cántica compósita sint amóre superabundántis intelligéntiæ mýsticæ omníno 

perfécte dilucidári non póterunt, neque is est scopus meus, sed afférre solúmmodo generáliter 

aliquálem lucem sive notítiam, sicut vóluit Reveréntia Vestra. Præstat síquidem amóris dicta in sua 

latitúdine relínquere, ut ex eis unusquísque pro modo et capacitáte spíritus sui profíciat, quam ad 

unum dumtáxat sensum illa restríngere, cui ómnium palátum non attemperétur. 

Itaque, etiámsi áliquo modo elucidéntur, necesse non est elucidatióni sese alligáre; étenim sapiéntia 

mýstica, quæ per amórem intellígitur, de qua ágitur in subiéctis cántibus, non est opus ut intelligátur 

distíncte, ad hoc ut efféctum amóris et afféctus in ánima prodúcat; habet enim se ad instar fídei, in 

qua Deum amámus, quem tamen distíncte et clare non cognóscimus. 

Quaprópter brevitáti máxime studébo, tamétsi alíquibus in locis, matéria id exigénte oblatáque 

occasióne agéndi et explicándi nonnúlla puncta et efféctus oratiónis, fíeri non póterit quin aliquándo 

fúsior sim; cum enim pleráque eórum in cántibus perstringántur, non licébit non ágere de alíquibus. 

Verúmtamen, communióribus prætermíssis, quæ magis sunt insólita et extraordinária quæque 

animábus incipiéntium statum prætergréssis evéniunt, paucis indicábo. Idque ob dúplicem hanc 

ratiónem: imprímis, quóniam de communióribus plura scripta reperiúntur; secúndo, quia eos álloquor, 

quos Dóminus noster tanto múnere affécit ut ab istis primórdiis edúctos in sinum divíni amóris sui 

penítius intromísit. 

Unde futúrum spero, quod licet nonnúlla theológiæ scholásticæ hic puncta scribántur ad intérnam 

ánimæ  cum  Deo  conversatiónem  spectántia,  non  erit  nihilóminus  ad  puritátem  spíritus 



supervacáneum áliquid hac ratióne disseruísse; nam, quamquam Reveréntia Vestra caret exercítio 

theológiæ scolásticæ, qua veritátes divínæ intelligúntur, non caret tamen exercítio mýsticæ, quæ per 

amórem sápitur, quo non solum sápitur, sed étiam gustátur. 

 

RESPONSORIUM Cf. Rom 8, 26-27. 28 

 

℟. Spíritus ádiuvat infirmitátem nostram; nam quid orémus, sicut opórtet, nescímus: * Ipse Spíritus 

interpéllat gemítibus inenarrabílibus; qui autem scrutátur corda, scit quid desíderet Spíritus. 

℣. Scimus autem quóniam diligéntibus Deum ómnia cooperántur in bonum. * Ipse Spíritus. 

 

Oratio 

 

Deus, qui beátæ Annæ a Iesu grátiam tribuísti cognoscéndi tuæ caritátis mystérium in Christo Fílio 

tuo revelátum, concéde nobis, quǽsumus, eius intercessióne, ut, te fidéliter et super ómnia amántes, 

semper in communióne tecum et frátribus vívere valeámus. Per Dóminum nostrum Iesum Christum 

Fílium tuum, qui tecum vivit et regnat in unitáte Spíritus Sancti, Deus, per ómnia sǽcula sæculórum. 


